
XORAZM VILOYATIDA 
IQTISODIY O‘SISH 
SUR’ATLARINI 
TA’MINLASHDAGI 
MUAMMOLAR VA 
IMKONIYATLAR

Yaxshimuratov Maqsadbek Narimon o‘g‘li
O‘zbekiston Respublikasi Prezidenti huzuridagi
Davlat siyosati va boshqaruvi akademiyasi 
Urganch hududiy filiali bosh metodisti
Elektron pochta: maxpein1612@icloud.com
ORCID: 0009-0009-2943-3321

Annotatsiya: Ushbu maqolada Xorazm viloyatining iqtisodiy rivojlanishiga to‘sqinlik qilayotgan ichki va tashqi omillar 
atroflicha tahlil qilingan. Ichki omillar qatoriga hududiy tengsizlik, kadrlar tanqisligi, eskirgan ishlab chiqarish quvvatlari 
hamda resurslarning yetarlicha qayta ishlanmasligi kabi masalalar kiritilgan. Tashqi omillar sifatida esa bozor cheklovlari, 
eksport bilan bog‘liq muammolar, tashqi investitsiyalarning yetarli darajada jalb qilinmasligi, iqlim o‘zgarishi va suv tanqisligi, 
shuningdek, raqobatbardoshlikning pastligi singari omillar ko‘rsatib o‘tilgan. Maqolada Xorazm viloyatining ijtimoiy-
iqtisodiy rivojlanishida muhim rol o‘ynaydigan uchta asosiy omil — ishchi kuchi, tabiiy resurslar va logistika imkoniyatlari 
batafsil tahlil etilgan. Shuningdek, ilm-fan, innovatsiya va raqamli iqtisodiyot sohasidagi mavjud imkoniyatlar hamda ularni 
cheklovchi muammolar yoritilgan. Xorijiy tajribalar (Niderlandiya, Gruziya, Hindiston, Estoniya, Germaniya) o‘rganilib, 
agrosanoat, turizm, kichik biznes va hunarmandchilik, raqamli iqtisodiyot hamda yashil iqtisodiyot yo‘nalishlarida Xorazm 
viloyati sharoitida qo‘llash mumkin bo‘lgan aniq yechimlar va tavsiyalar ilgari surilgan.

Kalit soʻzlar: hududiy iqtisodiy rivojlanish, o‘sish qutblari, kadrlar tanqisligi, infrastruktura, resurslar, qayta ishlash, bozor 
cheklovlari, eksport, investitsiya, iqlim o‘zgarishi, suv tanqisligi, raqobatbardoshlik, ilm-fan, innovatsiya, raqamli iqtisodiyot, 
agrosanoat, turizm, kichik biznes, hunarmandchilik, yashil iqtisodiyot.
Abstract: This article provides an in-depth analysis of the internal and external factors hindering the economic development 
of the Khorezm region. Internal factors include regional inequality, labor shortages, outdated production capacities, and 
insufficient processing of available resources. External factors comprise market constraints, export-related issues, limited 
foreign investment, climate change, water scarcity, and low competitiveness. The paper highlights three key drivers 
of Khorezm's socio-economic development — labor force, natural resources, and logistics potential. It also explores 
existing opportunities and barriers in science, innovation, and the digital economy. Based on international experiences 
(Netherlands, Georgia, India, Estonia, Germany), the article puts forward concrete solutions and policy recommendations 
for the development of agro-industry, tourism, small business, handicrafts, digital economy, and green economy tailored 
to the region's context.

Key words: regional economic development, growth poles, labor shortage, infrastructure, resources, processing, market 
constraints, export, investment, climate change, water scarcity, competitiveness, science, innovation, digital economy, 
agro-industry, tourism, small business, handicrafts, green economy.
Аннотация: В данной статье всесторонне проанализированы внутренние и внешние факторы, препятствующие 
экономическому развитию Хорезмской области. К внутренним факторам отнесены территориальное неравенство, 
нехватка кадров, устаревшие производственные мощности и недостаточная переработка ресурсов. К внешним 
— рыночные ограничения, проблемы с экспортом, недостаточный приток иностранных инвестиций, изменение 
климата, дефицит воды и низкий уровень конкурентоспособности. Особое внимание уделено трем ключевым

факторам социально-экономического развития региона — трудовым ресурсам, природным ресурсам и 
логистическим возможностям. Также рассмотрены потенциал и существующие проблемы в сфере науки, 
инноваций и цифровой экономики. На основе изучения зарубежного опыта (Нидерланды, Грузия, Индия, Эстония, 
Германия) предложены конкретные решения и рекомендации, применимые в агропромышленности, туризме, 
малом бизнесе, ремесленничестве, цифровой и «зеленой» экономике в условиях Хорезма.

Ключевые слова: региональное экономическое развитие, полюса роста, дефицит кадров, инфраструктура, 
ресурсы, переработка, рыночные ограничения, экспорт, инвестиции, изменение климата, дефицит воды, 
конкурентоспособность, наука, инновации, цифровая экономика, агропромышленность, туризм, малый бизнес, 
ремесленничество, зеленая экономика.

K I R I S H
Iqtisodiy rivojlanish nazariyalaridan biri bo‘lgan Fransua Perru tomonidan ilgari surilgan “o‘sish qutblari” 

nazariyasiga ko‘ra, rivojlanish iqtisodiyotning barcha tarmoqlarida bir xil sodir bo‘lmaydi. Aksincha, drayver 
tarmoqlarda bu jarayon tezroq shakllanadi va mazkur tarmoqlar o‘z atrofida boshqa sohalarning rivojlanishini 
rag‘batlantirib, iqtisodiy markaz, ya’ni o‘sish qutbini hosil qiladi.

Bugungi kunda Xorazm viloyatida iqtisodiyot tarmoqlari rivojlanayotgan bo‘lsa-da, ko‘rsatkichlar 
dinamikasida sezilarli yuksalish kuzatilishi uchun bir qator vazifalar mavjud, deb hisoblaymiz. Iqtisodiy o‘sishga 
ta’sir qiladigan omillar yuzaga kelish xususiyatiga ko‘ra ichki va tashqi omillarga bo‘linadi. Ushbu maqolada 
Xorazm viloyatining barqaror iqtisodiy o‘sishini ta’minlash yo‘lida mavjud muammolar aniqlanadi hamda ularni 
hal etish bo‘yicha xorijiy tajribalarga tayangan takliflar ishlab chiqiladi.

M A V Z U G A  O I D  A D A B I Y O T L A R  S H A R H I
Mintaqada iqtisodiy o‘sish dinamikasi va unga taalluqli muammolar doimiy ravishda tadqiqotchilar diqqat 

markazida bo‘lib kelgan. Jumladan, I. Ruzmetovaning “Iqtisodiy o‘sish mexanizmlarini rivojlantirishning 
mintaqaviy xususiyatlari (Xorazm viloyati misolida)” nomli maqolasida Xorazm viloyatidagi innovatsion o‘sish 
mexanizmlari va hududiy xususiyatlar tahlil qilingan. Ushbu ishda suv resurslari, irrigatsiya, infratuzilma va 
erkin iqtisodiy zonalarning ta’siri asosiy omillar sifatida qayd etilgan [1].

Amanov A.K. o‘z tadqiqotlarida Hozarasp erkin iqtisodiy zonasini — Xorazm viloyatining o‘sish qutbi sifatida 
ko‘rsatgan. Tahlillarga ko‘ra, mazkur sanoat zonasi 414 ga yerni qamrab olgan holda 25 ta yangi loyiha va 1000 
dan ortiq ish o‘rni yaratgan [2].

Xorijiy ilmiy olimlardan Han-Sol Lee’ning Motivations and locational factors of FDI in CIS countries nomli 
maqolasida O‘zbekiston uchun resurs va bozor tipi iqtisodiyoti asosida investitsiyalar jalb qilinayotgani, 
texnologik hamda transport imkoniyatlarini yaxshilash orqali bu tendensiyani yanada rivojlantirish mumkinligi 
ta’kidlangan [3].

Shuningdek, Faruque Ahamedning Impact of Public and Private Investments on Economic Growth of 
Developing Countries nomli tadqiqotida jamoat (public) investitsiyalari rivojlanayotgan mamlakatlarda iqtisodiy 
o‘sishni shaxsiy (private) investitsiyalarga nisbatan samaraliroq rag‘batlantirishi mumkinligi ilgari surilgan [4].

T A D Q I Q O T  M E T O D O L O G I YA S I 
Ushbu maqolada Fransua Perruning “o‘sish qutblari” nazariyasi kabi hududiy iqtisodiy rivojlanish 

nazariyalaridan foydalanilgan. Xorazm viloyatining iqtisodiy o‘sishiga to‘sqinlik qilayotgan omillar ichki va 
tashqi guruhlarga ajratilgan holda tahlil qilingan. Viloyatning iqtisodiy faoliyati, infratuzilmasi, kadrlar salohiyati, 
ishlab chiqarish quvvatlari, resurslardan foydalanish, tashqi savdo, investitsiya muhiti, ekologik holati, ilm-fan, 
innovatsiya va raqamli iqtisodiyot sohalaridagi mavjud imkoniyatlar hamda muammolar atroflicha ko‘rib 
chiqilgan. Tahlillar natijasida iqtisodiy rivojlanishni ta’minlash bo‘yicha aniq takliflar va ustuvor yo‘nalishlar ilgari 
surilgan.

T A H L I L  V A  N A T I J A L A R
Xorazm viloyatining iqtisodiy o‘sishi uchun salmoqli imkoniyatlar mavjud bo‘lib, ularni to‘liq ishga solish 

maqsadida bir qator strategik yo‘nalishlar va chora-tadbirlarni amalga oshirish talab etiladi. Viloyatda mavjud 
bo‘lgan hududlararo farqlarni kamaytirish maqsadida resurslardan foydalanishning muvozanatli mexanizmlarini 
shakllantirish, chekka tumanlarda iqtisodiy faollikni oshirishga yo‘naltirilgan kompleks dasturlarni ishlab chiqish 
maqsadga muvofiqdir. Xususan, Yangiariq, Xonqa, Qo‘shko‘pir tumanlarida sanoat infratuzilmasini bosqichma-
bosqich rivojlantirish orqali iqtisodiy faollikni hududiy muvozanatda oshirish mumkin.

Viloyat infratuzilmasini modernizatsiya qilish orqali iqtisodiy faoliyat samaradorligini oshirish imkoni mavjud. 
Energiya ta’minotining barqarorligini ta’minlash, ichki va xalqaro transport yo‘llarini rekonstruksiya qilish, 
shuningdek, yuqori tezlikdagi internet tarmog‘ini kengaytirish raqamli iqtisodiyot asoslarini mustahkamlashga 
xizmat qiladi. Bu esa xizmatlar sohasi va ishlab chiqaruvchilar uchun yangi imkoniyatlar yaratadi.

Kadrlar salohiyatini oshirish va ularni mehnat bozoriga moslashtirish dolzarb vazifalardan biri bo‘lib, bu 
borada ta’lim tizimi bilan ishlab chiqarish sektori o‘rtasida integratsiyani kuchaytirish, amaliyotga yo‘naltirilgan 
kasbiy tayyorgarlik dasturlarini joriy etish muhim ahamiyat kasb etadi. Ayniqsa, texnologik tarmoqlar uchun 
muhandislar, texnologlar va menejerlar tayyorlash bo‘yicha maxsus o‘quv markazlarini tashkil etish natijasida 
zamonaviy sanoat ehtiyojlariga mos kadrlar zaxirasi shakllantiriladi.

Mavjud ishlab chiqarish obyektlarini modernizatsiya qilish orqali ishlab chiqarish tannarxini pasaytirish, 
mahsulot sifatini oshirish va eksport bozorlariga chiqish imkoniyatlarini kengaytirish mumkin. Yangi 
texnologiyalarni jalb qilish va texnik qayta jihozlash dasturlarini amalga oshirish bu borada asosiy ustuvor 
yo‘nalishlardan hisoblanadi.

Agrosanoat klasterlarini rivojlantirish orqali viloyat qishloq xo‘jaligi mahsulotlarini chuqur qayta ishlash 
darajasini oshirish maqsadga muvofiqdir. Bu esa mahsulotlarga qo‘shilgan qiymatni oshirib, ularning ichki va 
tashqi bozorlardagi raqobatbardoshligini mustahkamlashga xizmat qiladi.

Xorazm viloyatining tashqi savdo salohiyatini oshirish uchun eksport yo‘nalishlarini diversifikatsiya qilish, 
logistika infratuzilmasini rivojlantirish va transport xarajatlarini optimallashtirishga qaratilgan chora-tadbirlar 
muhim hisoblanadi. Bu jarayonda tashqi bozorlarga integratsiyani jadallashtirish va xalqaro ko‘rgazmalarda 
ishtirok etish orqali mahsulotlarimiz jozibadorligini oshirish mumkin.

Tashqi investitsiyalarni jalb qilish bo‘yicha investitsion muhitni yanada yaxshilash, huquqiy kafolatlarni 
kuchaytirish, soliq va bojxona tizimining barqarorligini ta’minlash hamda tayyor investitsion loyihalarni ishlab 
chiqish orqali investorlar ishonchini mustahkamlash mumkin. Bu esa iqtisodiy o‘sishning yangi drayverlariga 
zamin yaratadi.

Iqlim o‘zgarishi va suv resurslari bilan bog‘liq global chaqiriqlarga barqaror yechim topish maqsadida suv 
tejovchi texnologiyalarni keng joriy etish, suv infratuzilmasini modernizatsiya qilish va iqlimga moslashtirilgan 
qishloq xo‘jaligi texnologiyalarini rivojlantirish zarur. Bu strategiya ekologik xavfsizlikni ta’minlash bilan birga, 
resurslardan samarali foydalanishga xizmat qiladi.

Mahalliy korxonalar raqobatbardoshligini oshirish maqsadida xalqaro sifat standartlariga muvofiqlikni 
ta’minlash, sertifikatlashtirish tizimini takomillashtirish, innovatsion faoliyatni rag‘batlantirish va marketing 
strategiyalarini kuchaytirish lozim. Brending, dizayn va raqamli savdo platformalari orqali mahsulotlarning bozor 
jozibadorligini oshirish raqobat muhitini sifat jihatdan yangi bosqichga olib chiqadi.

Xorazm viloyatining iqtisodiy salohiyati turli yo‘nalishlarda izchil rivojlanayotgan bo‘lib, mavjud imkoniyatlar 
asosida strategik yondashuvlar orqali yanada yuqori darajaga ko‘tarilishi mumkin. Aholi tarkibida yoshlarning 
salmoqli ulushi mavjud bo‘lib, bu mehnat resurslarini shakllantirishda barqaror demografik zamin yaratadi. 
Yoshlarga yo‘naltirilgan bandlik siyosati va kasbiy tayyorgarlik dasturlari orqali bu salohiyatni to‘liq ishga solish 
imkoniyati mavjud.

Mehnat bozoridagi ijobiy dinamikani kuchaytirish maqsadida iqtisodiyotning qishloq xo‘jaligidan sanoat 
va xizmat ko‘rsatish tarmoqlariga diversifikatsiyasi izchil davom etmoqda. Davlat dasturlari doirasida qo‘llab-
quvvatlov mexanizmlarining (subsidiyalar, imtiyozli kreditlar va yangi ish o‘rinlarini yaratish) amaliyotga joriy 
etilishi ishsizlik darajasini bosqichma-bosqich kamaytirishga xizmat qilmoqda.

Tabiiy resurslardan samarali foydalanish orqali qishloq xo‘jaligi mahsuldorligini oshirish istiqbollari 
yuqori. Xususan, sug‘orma dehqonchilik uchun qulay agroiqlimiy sharoitlar mavjud bo‘lib, paxta, g‘alla, meva-
sabzavot kabi mahsulotlar yetishtirishda yuqori samaradorlikka erishilmoqda. Qishloq xo‘jaligida innovatsion 
texnologiyalar, jumladan, issiqxona majmualari, tomchilatib sug‘orish tizimlari va agrotexnika vositalarining 
keng joriy etilishi viloyatning agrosanoat klasterini barqaror rivojlantirishga asos bo‘lmoqda.

Transport infratuzilmasining bosqichma-bosqich takomillashtirilayotgani viloyat ichki logistikasining 
uzluksizligini ta’minlab bermoqda. Avtomobil va temir yo‘l ko‘priklarining qurilishi, ichki yo‘llarning rekonstruksiyasi 
iqtisodiy muhitga ijobiy ta’sir ko‘rsatmoqda. Kelgusida temir yo‘l va avia yo‘nalishlar tarmog‘ining kengaytirilishi 
orqali tashqi savdo va tranzit salohiyatini yanada to‘liqroq ro‘yobga chiqarish mumkin. Bu yo‘nalishda logistika 
tizimiga zamonaviy texnologiyalarni integratsiya qilish hamda raqamlashtirish jarayonlarini jadallashtirish 
alohida ustuvor yo‘nalish sifatida qaralmoqda.

Viloyatning strategik joylashuvi – chegaradosh hudud sifatida – uning xalqaro tranzit markaziga aylanish 
imkonini ochib beradi. Bu salohiyatni to‘liq ishga solish uchun chegaraoldi logistika zonalarini tashkil etish va 
xalqaro savdo yo‘llarini integratsiyalash talab etiladi.

Ilm-fan, innovatsiya va raqamli iqtisodiyot sohasida Xorazm viloyatida keng ko‘lamli salohiyat 
shakllanmoqda. Hozirda faoliyat yuritayotgan 7 ta oliy ta’lim muassasasi, xususan Urganch davlat universiteti 

va boshqa akademik markazlarning infratuzilmasini kengaytirish bo‘yicha rejalashtirilgan qurilishlar zamonaviy 
bilim va tadqiqot makonining shakllanishiga xizmat qiladi.

Ilmiy va innovatsion faollikni oshirish maqsadida “Yoshlar markazlari”ning faoliyati, texnologik to‘garaklar 
va startap inkubatorlarning tashkil etilishi mahalliy innovatorlar va tadbirkorlar uchun qulay muhit yaratmoqda. 
“Hazorasp” erkin iqtisodiy zonasi doirasida innovatsion ishlab chiqarish liniyalarini yo‘lga qo‘yish va maxsus 
soddalashtirilgan sharoitlar orqali yangi texnologiyalarni joriy etish boshlangan.

Viloyatda axborot texnologiyalari sohasi ham rivojlanish bosqichida bo‘lib, “Raqamli Xorazm” dasturi orqali 
raqamlashtirish loyihalari keng miqyosda amalga oshirilmoqda. Urganch shahrida IT Park filialining faoliyati, 
yoshlar orasida IT, dasturlash, dizayn va sun’iy intellekt sohalariga bo‘lgan yuqori qiziqish bilan birgalikda, 
kelajakda viloyatda raqamli iqtisodiyotga mos malakali kadrlar bazasini shakllantirish imkonini beradi (1-jadval).

1-jadval. Xorazm viloyatida ilm-fan va ta’lim infratuzilmasini rivojlantirishga ajratiladigan sarmoyalar (2025-yil 
uchun)

Obyekt Loyihaning maqsadi O’rinlar soni
Ajratiladigan 
mablag‘ (mlrd 

so‘m)
Moliyalashtirish manbasi

Urganch davlat 
universiteti

Yangi o‘quv binosi 
qurilishi 1 500 ta 55 Davlat mablag‘laridan va o‘z 

mablari hisobidan

Urganch davlat 
pedagogika instituti

Yangi o‘quv binosi 
qurilishi 1 000 ta 40 Davlat mablag‘laridan va o‘z 

mablari hisobidan

Xorazm viloyati o‘z rivojlanish strategiyasini ishlab chiqishda ilg‘or xorijiy tajribalardan foydalanishi mumkin.
Agrosanoat kompleksi (Niderlandiya tajribasi): Niderlandiyaning texnologik issiqxonalari, suvni tejovchi 

tizimlari va raqamli monitoring tajribasini Xorazm sharoitiga moslashtirib qo‘llash orqali zamonaviy issiqxonalar 
qurish, tomchilatib sug‘orish texnologiyalarini joriy etish va qishloq xo‘jaligi mahsulotlarini qayta ishlash sanoatini 
rivojlantirish mumkin. Bu choralar hosildorlikni oshiradi va suv resurslaridan samarali foydalanishga yordam 
beradi.

Turizm (Gruziya tajribasi): Gruziyaning tarixiy obidalar, gastronomik va ekologik turizmga alohida e’tibor 
qaratishi Xorazm viloyati uchun namuna bo‘lishi mumkin. Ichan-Qal‘a va boshqa tarixiy obidalarni xalqaro turizm 
markaziga aylantirish, mahalliy oshxonaga asoslangan gastronomik turizmni rivojlantirish hamda Amudaryo 
deltasida ekoturizmni yo‘lga qo‘yish viloyatning turistik jozibadorligini oshiradi.

Kichik biznes va hunarmandchilik (Hindiston tajribasi): Hindistonning ayollarni qo‘llab-quvvatlashga 
qaratilgan kichik biznes dasturlari va an’anaviy hunarmandchilikni rivojlantirish tajribasini Xorazmda tatbiq 
etish orqali gilamdo‘zlik, zardo‘zlik, kulolchilik kabi yo‘nalishlarda hunarmandchilikni rivojlantirish mumkin. 
Shuningdek, yoshlar va ayollar uchun mikrokreditlar asosida biznes boshlash imkoniyatlarini kengaytirish 
hamda raqamli platformalar orqali mahsulotlarni onlayn sotish eksport salohiyatini oshiradi.

Raqamli iqtisodiyot va IT sektor (Estoniya tajribasi): Estoniyaning elektron hukumat, raqamli fuqarolik 
va masofaviy xizmatlar kabi raqamli yechimlarini keng joriy etish tajribasi Xorazm viloyati uchun ideal model 
bo‘lishi mumkin. Yoshlar uchun IT maktablari va startaplar uchun inkubatorlar tashkil etish, davlat xizmatlarining 
raqamlashtirilgan shakllarini kengaytirish hamda xorijiy IT kompaniyalar bilan hamkorlikni yo‘lga qo‘yish orqali 
“outsourcing” xizmatlarini rivojlantirish mumkin. Bu esa viloyat iqtisodiyotini raqamlashtirishga sezilarli turtki 
beradi.

Yashil iqtisodiyot (Germaniya tajribasi): Germaniyaning qayta tiklanuvchi energiya manbalarini (quyosh, 
shamol) keng joriy etish tajribasi Xorazm uchun muhim ahamiyatga ega. Viloyatda quyosh energiyasidan 
foydalanish imkoniyatlarini kengaytirish, qishloq xo‘jaligi chiqindilaridan biogaz olish orqali bioenergetika 
loyihalarini joriy etish va “yashil iqtisodiyot” konsepsiyasi asosida investitsiyalarni jalb qilish ekologik barqarorlikni 
ta’minlash va energetik xavfsizlikni mustahkamlashga xizmat qiladi.

X U L O S A  V A  T A K L I F L A R
Xulosa qilib aytganda, Xorazm viloyatining iqtisodiy rivojlanish istiqbollari keng bo‘lib, mavjud ichki va 

tashqi omillarni strategik yondashuvlar bilan tahlil qilish orqali ulkan salohiyatni ishga solish mumkin. Ichki 
tizimda kuzatilayotgan hududiy nomutanosiblik, kadrlar yetishmasligi, infratuzilma rivojlanishining sekin 
sur’atlarda borayotgani va texnologik yangilanish ehtiyoji viloyatda kompleks islohotlarni amalga oshirishga 
asos bo‘lmoqda. Bu esa iqtisodiy faollikni barcha tumanlarda muvozanatli tarzda kengaytirish imkonini beradi.

Tashqi iqtisodiy makonda esa global bozorlarga kirishdagi ma’lum to‘siqlar, sarmoya jalb qilish bo‘yicha 
potensialning to‘liq ishga solinmaganligi, ekologik barqarorlikka oid chaqiriqlar va xalqaro savdodagi raqobat 

muhitining keskinligi viloyatni o‘ziga xos strategik islohotlar maydoniga aylantirmoqda. Bu omillarni rivojlanish 
imkoniyati sifatida qarab, ularni zamonaviy yondashuvlar orqali bosqichma-bosqich bartaraf etish mumkin.

Ayniqsa, viloyatdagi yuqori demografik salohiyat – yoshlarning mehnat bozoriga kirishish darajasi va 
innovatsion sohalarga qiziqishi – kelajakda raqamli iqtisodiyot va zamonaviy ishlab chiqarish uchun malakali 
kadrlar bazasini shakllantirishda muhim rol o‘ynaydi. Sug‘orma dehqonchilikka mos yerlar, qurilish va qishloq 
xo‘jaligi xomashyolari kabi resurslar esa agrosanoat klasterlarini rivojlantirishda strategik ustunlik bo‘lib xizmat 
qilishi mumkin.

Viloyatda ilm-fan va innovatsiya sohalariga e’tibor ortib borayotgani, oliy ta’lim muassasalarining son 
jihatdan ko‘payishi va ilmiy infratuzilmaning mustahkamlanishi innovatsion ekotizim barpo etish uchun barqaror 
asos yaratmoqda. Mazkur jarayonda ilm-fan va ishlab chiqarish integratsiyasini kuchaytirish, moliyaviy qo‘llab-
quvvatlash mexanizmlarini takomillashtirish muhim o‘rin tutadi.

Kelgusi bosqichlarda Xorazm viloyatida barqaror va inklyuziv iqtisodiy o‘sishni ta’minlash uchun bir qator 
ustuvor yo‘nalishlar bo‘yicha tizimli chora-tadbirlarni ishlab chiqish dolzarbdir. Jumladan, chekka tumanlarda 
ishlab chiqarish infratuzilmasini rivojlantirish orqali hududlararo iqtisodiy muvozanatga erishish, aholining 
daromadlarini oshirish va mahalliy ish o‘rinlarini kengaytirish mumkin.

Energetika, transport va raqamli infratuzilmani modernizatsiya qilish, zamonaviy texnologiyalarni joriy 
etish va raqamlashtirishni jadallashtirish orqali nafaqat iqtisodiy samaradorlik, balki logistika va xizmatlar sifati 
ham yuksaladi. Eksport salohiyatini kengaytirish uchun mahsulotlar raqobatbardoshligini oshirish, chuqur 
qayta ishlovchilar tarmog‘ini kengaytirish, sertifikatlash va xalqaro standartlarga moslashtirish kabi yo‘nalishlar 
ustuvor bo‘lib qoladi.

Shuningdek, xorijiy tajribalarni – xususan Niderlandiya, Estoniya, Gruziya, Hindiston va Germaniya 
kabi mamlakatlar amaliyotini – o‘rganib, ularni moslashtirilgan shaklda joriy etish orqali tarmoqlar kesimida 
innovatsion boshqaruv modellari tatbiq etilishi mumkin. Bunda ilg‘or texnologiyalar, startap ekotizimi va “aqlli 
hudud” konsepsiyalari alohida e’tibor talab qiladi.

Iqlim o‘zgarishi va suv resurslarining optimallashtirilishi masalalarida esa yashil texnologiyalar, suv tejovchi 
texnikalar, qayta tiklanuvchi energiya manbalarining joriy etilishi nafaqat ekologik xavfsizlikni ta’minlaydi, balki 
iqtisodiy barqarorlikni mustahkamlaydi.

Umuman olganda, Xorazm viloyatining iqtisodiy rivojlanishi yo‘lida mavjud salohiyatni to‘liq ishga solish, 
tizimli islohotlar olib borish va innovatsion yechimlar asosida harakat qilish orqali ijtimoiy-iqtisodiy taraqqiyotda 
yangi bosqichga chiqish uchun mustahkam zamin yaratilmoqda.

